
Andreak eskolara, ekonomiak gora 

Emakumeen hezkuntzan inbertituta pobreziaren zikloa hauts daitekeela dio Plan Internationalek 

Leire Ventas
Garapen bidean diren herrialdeek emakumeen hezkuntzan diru gehiago inbertituko balute eta emakumeei lanerako erraztasunak eskainiko balizkiete, emaitza ekonomiko hobeak izango lituzkete. Era berean, giza garapenari buruzko indizeetako lehen postuetan ez agertzea lortuko lukete. Hala ondorioztatzen du Plan International gobernuz kanpoko erakundeak Europako Legebiltzarrean atzo aurkeztu zuen txostenak. 

Emakumeek eskolan urtebete gehiago igarotzen badute, beren etorkizuneko soldatak %20 handiagoak izango direla ziurtatzen du dokumentuak. «Eta hori pobreziaren zikloa hausteko urrats garrantzitsua da». OCDE Ekonomia Lankidetza eta Garapenerako Erakundeko datuetan oinarrituta atera ditu ondorio horiek Plan Internationalek. Erakundea duela 70 urtetik ari da haurren alde lanean, 66 herrialdetan. Hori hala, baieztapen zehatzagoak ere jaso ditu txostenean. Hala, Malaysian emakumeek lan merkatuan duten parte-hartzea AEB Ameriketako Estatu Batuetakoaren neurrikoa balitz, herrialdearen BPG barne produktu gordina %2,8 haziko litzatekeela ziurtatu dute. Eta Indonesiakoak, berriz, %1,3 egingo luke gora. Bide beretik, Indian lan egiten duten gizon eta emakume kopuruen arteko aldea %10 murriztuko balitz -emakume gehiagok egingo balu soldatapean lan, alegia-, BPGa %10 haziko litzateke. Ikerketaren arabera, garatzen ari diren herrialde guztietan emakumeek baino gizon gehiagok dauka soldatapeko lana; baina desoreka handiena Asiako hegoaldeko estatuetakoa da. Eskualde horretan, batez beste, gizonezkoen %82k egiten dute lan, eta emakumezkoen %27k. 
Mugimendu adimenduna 

Garatzen ari diren herrialdeetako emakumeetatik %60k «lan informalak» dituztela zehazten du ikerketak; hots, inolako gizarte babesik gabe lan egiten dutela. «Lan munduan emakumeen parte-hartzea areagotuz gero, familien diru sarrerak handituko lirateke eta pobrezia gaindituko lukete; horri esker, gurasoek seme-alabak eskolara igorriko lituzkete, eta haientzako etorkizun hobea bermatuko lukete era berean», ondorioztatzen du Bruselan (Belgika) aurkezturiko dokumentuak. Izan ere, OCDEren estatistiken arabera, nazio pobreenetan lan egiten duten emakumeek soldataren %90 etxean inbertitzen dute; gizonek, aldiz, %30 eta %40 bitartean. 

Guztiarekin, herrialdearen ekonomiak gora egingo lukeela kontuan izateko eskatu die Plan Internationalek garatzen ari diren herrialdeetako gobernuei. Horretarako, Munduko Bankuko presidente Robert Zoellickek aurretik esandakoak baliatu dituzte: «Emakume nerabeetan inbertitzea da, hain justu, herrialde behartsuenetan pobreziaren zikloa hausteko eta munduko aberastasuna hobeto banatzeko bide bakarra. Nesketan inbertitzea ez da justua bakarrik, mugimendu ekonomiko adimenduna ere bada». 
Errealitatea, kontrakoa 

Krisi garaian, baina, haurren aldeko erakundeak gomendatzen duenaren kontrakoa gertatzen da. Gurasoetako batek lana galtzen badu, edo familiako diru sarrerak murrizten badira, alabak dira eskolara joateari uzten dieten lehenak. Haietako asko lanean hasten dira. OIT Lanaren Nazioarteko Erakundearen arabera, 16 urtetik beherako ehun milioitik gora neskak egiten dute lan. Era berean, emakumeak izaten dira krisialdian lanpostua galtzen lehenengoak; bai beren herrialdean dihardutenak, bai atzerrira joan behar izan dutenak. Filipinetan, esaterako, lanean ari ziren hamar emakumeetatik zazpi kanporatu dituzte krisi ekonomikoagatik. Emakumeen Aliantza Nazionalak eman du datua. 

Era berean, atzerrira lanera joandako emakumeak kaleratzen dituztenean, haiek utzi egiten diote jaioterrira dirua bidaltzeari. Munduko Bankuak iragarri duenez, etorkinek aurten iaz baino %7,3 diru gutxiago bidaliko diete familiei. Emigratzen dutenen erdiak emakumezkoak dira. 

